
SE DUC’ A FASIN CUSSÌ 
 
 

Siôr Diretôr, 
           c’al mi perdoni, ma no rivi a capîlu. O vin tant 

sconbatût par fâ l’Italie, par unîle, par sei dute une famèe, e cumò, in 
chesc’ momenz cussì tremenz, lui al ven fûr cun robis che no si 
puedin acetâ, come chê di stâ ognun cjase so, di rangjâsi par so cont 
e di no sacrificâsi par cheâtris nestris fradis. Se duc’ a fasin come lui, 
al è clâr che l’Italie e va a tocs. 

Se dopo cent agns si cjatìn piês di cuanch’o vin tacât, lis robis 

a son dôs: o che i sorestanz no àn savût governânus o che la robe a 
ere dade dongje cence nissun savôr e cence nissun dret. Cumò plui di 
un e di doi a son de idèe che il Risorgjment e jè stade une bale par 
chêi che lu àn messedât e une disgracie par chêi che àn scugût 
supâssal. No si trate di no sei patrioz, si trate di no jessì vuarps. 
Cemût si fasial a dâ dongje gjarnassis che, de Magne Grecie in ca, no 
erin mai stadis insieme? E crodial lui di unî un vuluç di popui cu la 
sclope o cun tune lenghe di nissun inponude a duc’ o cu lis sflocjs 
contadis a scuele o tes placis? 

 
Che nol steti a vê pore, che l’Italie no larâ a tocs. E jè zà. 

